
I delinquenti dûnque[sic] scien portæ

In Europa con noî ben custodii:

Là da-i stessi sovrani giudicæ,

Da lô disonoræ, da lô tradii,

Scien con giustizia, e con severitæ

Come tûtti se meritan, punii;

Quanto l’è reo co-i so compagni Ovando,

Sän pù giûsti Isabella e Ferdinando.

Chi ô finisce l’Eroe; ma contro ô veo

Uña corte ô se finze sempre retta,

Grata a-ô benefattô, tremenda a-ô reo;

L’iniquitæ, l’invidia maledetta,

A fäsa religion do Fariseo

Pe-ô ciù e l’ingratitudine a s’assetta

Di troni i ciù sûblimi in scï gradin,

In gio ä carega e sotto ô bardacchin!

O fù ô primmo Marcena a sta sciù in pê

Quanto disse ô gran Ligure approvando,

O fè Rodrigo ô stesso doppo lê,

E con Sanchez l’andavan appoggiando

Martin, Garzia, Alonzo e Bertomê;

Cedeivan pù, benchè mainvio, Fernando

Diego e Ojeda anche lô tiæ da-a speranza

Do ritorno e da-ô paî da maggioranza.

Frattanto d’êse pronto e appægiâ quelle

Provviste necessaie a ûn lungo viaggio,

De dâ caæña e sparmâ e due caravelle

Colombo ô l’ordinava a l’equipaggio;

E a-ô giorno zà prefisso, quando e stelle

Ecclissava do sô ô nascente raggio,

Da tanta gente da no poeî contâse

Accompagnôu ô va a spiaggia pe imbarcâse.

